
నలమి క్రమ్మిన శోణితాక్షునిఁ బట్టి - యిల వైచి ప్రామె రూ పేర్పడకుండ

నడరి మైందుండు యూపాక్షునిఁ గిట్టి - బెడిదంబుగాఁ దనపిడికిటఁ బొడిచి

చలమున ధీరుఁడై చంపెను బేర్చి - నలియ నెమ్ములు మేను నలినలి గాఁగ

నిలమీఁదఁ గపులచే నిట్టిచందమున - నలువురుఁ బడుటయు నానాముఖముల

నేపరి రాక్షసు లెల్లను బాఱఁ - గోపించి యప్పుడు కుంభుండు వారి4900




కుంభనికుంభుల యుద్ధము


వెఱవకుం డని తనవింటిలా వొప్ప - మెఱుఁగుటమ్ములు దొడ్గి మెఱుఁగులతోడి

సురచాప మనఁజాలి శోభిల్లుదాని - పరఁగఁ బ్రత్యాలీఢపాదుఁడై నిల్చి

తెగఁగొని వేయఁగ ద్వివిదుండు భిన్న - నగముకైవడిఁ గూలె నతిఘోరలీల

ముందఱ ననుఁగుఁదమ్మునిపాటుఁ జూచి - యందంద మైందుండు నసమవేగమున

గుంభునిపై నొక్కకొండ వైచుటయుఁ - గుంభుఁ డైదమ్ములఁ గుధరంబుఁ ద్రుంచి

మఱియు నొక్కమ్మున మైందుని నేయ - నొరిగె నయ్యచరుం డుర్వరమీఁద

ధరమీఁద నీగతిఁ దనమేనమామ - లిరువురుఁ గూలిన నేచి యంగదుఁడు

కుంభునిపై వైచె ఘోరభూధరము - కుంభుఁ డేడమ్ముల గుధరంబుఁ ద్రుంచి

నెరబాణములు మూఁట నిటలంబు నేసి - మఱి పెక్కుశరముల మర్మంబు లేయ

నెరియుచుఁ గుంభుపై నెగసి యంగదుఁడు - తరు లెత్తి వైచె నత్తరువును ద్రుంచి

యాకుంభుఁ డంగదు నందంద మఱియు - భీకరబాణసంపీడితుఁ జేయ

నతఁడు మూర్ఛిల్లిన నారాముకడకు - నతివేగమున వానరావలి పాఱి

యంతయుఁ జెప్పిన నధిపతి జాంబ - వంతుఁ డాదిగఁ గల వనచరోత్తములఁ

బనిచిన వారును బాదపశిలలు - దనుజుల నొంచుచుఁ దఱుమఁ గుంభుండు

వారి ననేకతీవ్రప్రకాండముల - వారక నొప్పించి వారి వారించె;

నప్పుడు సుగ్రీవుఁ డాకపివరుల - నప్పరుసునఁ బడ్డ యంగదుఁ జూచి

కోపంబు ముడివడఁ గుంభునిఁ జూచి - యేపారఁగాఁ జొచ్చి యెన్నఁ బెక్కైన

ఘనశైలములు నశ్వకర్ణవృక్షములు - వనచరు లార్వంగ వైచి పెల్లార్చె;

నవి యన్నియును గుంభుఁ డంతలోఁ ద్రుంచి - రవిజుని బెక్కుమార్గణముల నొంప.

స్రుక్క కాతనివిల్లు సుగ్రీవుఁ డొడిసి - యక్కజంబుగఁ ద్రుంచి యటు పాఱవైచె;

దంతంబుఁ దునిమినఁ దఱిమి పైవచ్చు - దంతిచందంబునఁ దఱిమి కుంభుండు

కడురోషమున మండి కడఁగి సుగ్రీవుఁ - బడవైతు నని పాఱి పట్టుకొన్నప్పు

డినజుండు కుంభుండు నిభములు రెండు - పెనఁగినకైవడి పెనఁగి రుద్దతిని

గరలాఘవము గొప్పఘనశక్తి మెఱసి - చరణఘట్టనల భూస్థలము గ్రక్కదలఁ

బొగలచందమున నూర్పులు గ్రమ్ముచుండ - మిగిలినతాఁకుల మిన్నెల్లఁ బగుల

అప్పుడు సుగ్రీవుఁ డాకుంభుఁ బట్టి - త్రిప్పి యంబుధి వైచె దేవత లార్వ

		 ఈ పేజీలో చివరి మార్పు 21 ఫిబ్రవరి 2024న 02:41కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

